
       Горадзуль

Кöлöкöльчик кельыдлöз
Öшöдöма юрсö,
Турун пиын жыннян моз
Шытöг лöня ворсö.
Раминик, оз тшапитчы, 
Сы вöсна и кажитчö.

    Вижъюр

Тайö ичöт чветлы
Жар гожöм оз ков,
Ыркыд тувсов тöлысь
Сiйö нач оз пов.

Сöмын лымйыс сылö – 
Юрсö мыччö вылö.

Гöгöрбок со мыйта
Сярвидзö вижъюрыс!
Ассьыс берин тусьсö
Шыблалöма тулыс.

      Пöлöзнича

Паськыд муяс вылын
Пöлöзнича быдмö – 
Тайö вöля радейтысь
Ставлы тöдса быдмöг.

Джуджыд кокыс отсöгöн
Вывлань дзоридз нюжöдчö,
Быттьöкö сöдз енэжлань
Лöзов юрнас судзöдчö.

Со и шевгöдöма
Уна кокни бордсö… 
Сöмын оз лэб енэжö,
Муыс кутö коксö.

    Купальнича

Быдмö васöдiнын
Ёкмыль кузь кок йылын.
Кольквиж гöрöд разьсьö – 
Дзоридз платтьöасьö,
Шевгöдыштö корсö – 
Тöвкöд йöктö-ворсö.



191

     Лежнöг

Видзöда ме дзоридз вылö:
Сэтшöм шань да сэтшöм мыла…
Кöсйи нетшыштны ме чвет,
Сöмын ёсь емыс эз сет.
Пыр жö киöс дзеби бöр.
Ок, и вöлöм лежнöг скöр!

Бобöнянь

Гöрд да еджыд бобöнянь.
Юрыс сылöн небыд, шань.
Сетö гöгрöс пашкыр туг
Мазiяслы чöскыд дук.

        

 Маръямоль

Пашкыр, уна коръя,
Ён да джуджыд кока.
Гырысь дзоридз юрыс
Алöйгöрд банбока.

Дзоридзалöм бöрын
Уна кöйдыс моль
Тубрас пиö дзебö 
Мича маръямоль.

       Часi турун

Видзлöн дзирда чужöмбан:
Кодкö сявкнитöма тан
Уна посни кодзув чут.
Кельыдгöрдöн öзйö луд.

Воöдча ме кодзув дорöдз – 
Тайö часi турун дзоридз!

Стöча кад кöть сiйö оз тöд,
Бергöдышта чуньяс костöд – 
Дзоридз-часi тiрзьö-вöрзьö,
Кутö мунны шондi бöрся.

   Йöла турун

Жуньгö-дзизгö мазi-гут.
Лоис шондi рöма луд.

Тайö йöла турун петiс.
Сылöн кольквиж гöгрöс чветыс.
Кокыс быттьöкö кыз идзас.
Пытшкас курыд йöвсö видзö.

Чипанпи кодь дзоридз
Пöрысьмö друг, дзормö,
Гöнсялö да едждöдö.
Тöв ныр гöнсö лэбзьöдö.

